
CYFREITHIWR MASNACHOL GRADD 7 – GWASANAETHAU CYFREITHIOL 
LLYWODRAETH CYMRU 

Rhagair – Helen Lentle, Cyfarwyddwr Gwasanaethau Cyfreithiol Llywodraeth Cymru 

Diolch ichi am ddangos diddordeb yn y swyddi fel aelod o’r Tîm Contractau Masnachol a Chyhoeddus yng 
Ngwasanaethau Cyfreithiol Llywodraeth Cymru. 

Dyma gyfle i wneud cyfraniad sylweddol at ddarparu cyngor a chymorth cyfreithiol o safon uchel yng 
nghanol llywodraeth yng Nghymru. 

Yr Adran Gwasanaethau Cyfreithiol yw’r adran gyfreithiol fwyaf yn y sector cyhoeddus yng Nghymru ac 
mae’n gyfrifol am gyflenwi’r holl wasanaethau cyfreithiol i Lywodraeth Cymru. Bydd penodi cyfreithwyr 
ychwanegol i’r Tîm yn cryfhau ymhellach allu Gwasanaethau Cyfreithiol Llywodraeth Cymru i gefnogi 
Llywodraeth Cymru ar yr adeg hanfodol bwysig a phrysur hon. 

Fel un o gyfreithwyr y llywodraeth, bydd gennych gyfle unigryw i weithio mewn amgylchedd deinamig sy’n 
eich rhoi yng nghanol llywodraeth ddatganoledig, gan weithio ar brosiectau proffil uchel sydd ag 
arwyddocâd cenedlaethol. 

Mae hwn yn gyfnod cyffrous i fod yn ymuno â Llywodraeth Cymru a gallu chwarae rhan bwysig yn y gwaith 
o gyflawni rhaglen lywodraethu Llywodraeth Cymru.

Rydym yn edrych ymlaen at gael eich cais.

Helen Lentle 
Cyfarwyddwr Gwasanaethau Cyfreithiol 

Gwasanaethau Cyfreithiol Llywodraeth Cymru – pwy ydyn ni? 

Gwasanaethau Cyfreithiol Llywodraeth Cymru (y “Gwasanaethau Cyfreithiol”) yw darparwr 
gwasanaethau cyfreithiol mwyaf y sector cyhoeddus yng Nghymru. Mae cyfreithwyr y 
Gwasanaethau Cyfreithiol yn rhoi cyngor i brif adrannau Llywodraeth Cymru ar rai o’r prosiectau 
pwysicaf yng Nghymru. O seilwaith, iechyd, addysg, treth a’r economi i enwi dim ond rhai 
meysydd, mae ein gwaith yn cyffwrdd â’r rhan fwyaf o agweddau ar fywyd cyhoeddus yng 
Nghymru. 

Mae’r Gwasanaethau Cyfreithiol yn cynnwys wyth is-adran; mae’r Tîm Contractau Masnachol a 
Chyhoeddus (y “Tîm”) yn un o bedwar tîm ar wahân o fewn Is-adran yr Economi a Chyllid. Mae’r 
Tîm yn darparu gwasanaethau cyfreithiol masnachol arbenigol i Lywodraeth Cymru, ac isod ceir 
rhagor o fanylion am natur gwaith y Tîm. Mae’r diagram isod yn dangos strwythur y 
Gwasanaethau Cyfreithiol, a lleoliad y Tîm yn y strwythur hwnnw. 

 

Gwybodaeth am y rôl a’r Tîm 

 
 
Ar hyn o bryd, mae’r Gwasanaethau Cyfreithiol yn anelu at gynyddu’r capasiti cyfreithiol er mwyn 
darparu cyngor cyfreithiol masnachol arbenigol. Rydym yn ceisio tyfu’r Tîm drwy recriwtio hyd 
at ddau gyfreithiwr er mwyn ehangu arbenigedd masnachol/corfforaethol/cyllid eang y Tîm.  
 
Mae ein gwaith yn cynnwys darparu cymorth arbenigol mewn ystod eang o feysydd masnachol 
a chorfforaethol megis cyfraith fasnachol, eiddo deallusol, trefniadau cyllid a diogelwch a 
chorfforaethol i enwi rhai. Fel canllaw cyffredinol, dyma rai o’r meysydd gwaith yr ydym yn 
gyfrifol amdanynt yn y Tîm: 
 

• adolygu/drafftio contractau masnachol; 
• drafftio a strwythuro trefniadau cyllido, a threfniadau diogelwch cysylltiedig (gan 

gynnwys a ddylid talu cyllid fel benthyciad neu grant); 
• cynghori ar strwythurau corfforaethol a threfniadau a buddsoddiadau ecwiti Llywodraeth 

Cymru;  
• materion eiddo deallusol; 
• cytundebau peidio â datgelu, llythyrau dibyniaeth etc. 

Isod ceir rhai enghreifftiau o faterion diweddar y rhoddodd y Tîm gyngor cyfreithiol arnynt: 
 

o Cynghori ar ddehongli darpariaethau cytundebol masnachol mewn perthynas â’r 
ymgyfreitha ynghylch Parc Ynni Baglan; 

o Cynghori ar amrywiol faterion corfforaethol a materion cyllido yn ymwneud â buddiannau 
masnachol ac ecwiti Llywodraeth Cymru ym Maes Awyr Caerdydd; 

o Cynorthwyo Swyddfa Cyllid Ewropeaidd Cymru ag agweddau ar ei buddsoddiad gwerth 
£31 miliwn ym mhrosiect ynni llanw Morlais. 

 

Byddwch yn chwarae rhan allweddol yn y Tîm, gan weithio mewn amgylchedd proffesiynol 
cyffrous ar amrywiaeth o faterion masnachol. Swyddogion o bob rhan o Lywodraeth Cymru fydd 
eich cleientiaid – maent yn troi at y Tîm pan fydd angen cyngor cyfreithiol masnachol arbenigol 
arnynt. 

Gwaith y Tîm yw darparu cyngor cyfreithiol masnachol arbenigol. Er nad ydym yn cynghori ar 
faterion cyfraith gyhoeddus nac yn drafftio deddfwriaeth, rydym, fodd bynnag, yn aml yn 
gweithio’n agos ag aelodau eraill o grŵp ehangach y Gwasanaethau Cyfreithiol pan fo elfennau 
o orgyffwrdd rhwng meysydd cyfraith fasnachol a chyfraith gyhoeddus. 

Chi 

Rydym yn chwilio am gyfreithwyr sydd â phrofiad masnachol/corfforaethol amlwg, er enghraifft 
ym meysydd contractau masnachol, cyllid, corfforaethol ac Eiddo Deallusol/TG, ac sydd â’r gallu 
i ystyried materion cyfreithiol cymhleth o fewn cyd-destun ehangach Llywodraeth Cymru. Bydd 
gennych farn ddibynadwy yn ogystal â’r gallu i werthfawrogi a dadansoddi risg gyfreithiol; 
byddwch yn hyderus wrth ddarparu cyngor clir, cytbwys a chryf sy’n seiliedig ar risg. 

Byddwch yn chwarae rhan allweddol yn y Tîm a byddwch yn aml yn gweithio â chyfreithwyr eraill 
y Gwasanaethau Cyfreithiol. Bydd gennych sgiliau rhyngbersonol cyflawn a byddwch yn 
gyfforddus â gweithio’n gyflym. 

Mae manylion llawn y gofynion ar gyfer y rôl i’w gweld yn ein hysbyseb ar wefan Llywodraeth 
Cymru. 

Tystebau gan rai o’n cyfreithwyr presennol 

Lowri Gwyn 

 
Cefndir – cyfreithiwr bancio a chyllid, practis preifat 

Cyn ymuno â’r Tîm Contractau Masnachol a Chyhoeddus yn y Gwasanaethau Cyfreithiol, 
roeddwn wedi bod yn gweithio ers cymhwyso’n gyfreithiwr bancio a chyllid mewn practis preifat 
yn Llundain, cyn symud i Eversheds Sutherland yng Nghaerdydd. Gwn na fyddai gweithio fel 
cyfreithiwr i Lywodraeth Cymru hyd yn oed yn croesi meddwl llawer o bobl sy’n gweithio ym 
meysydd masnachol/cyllid/corfforaethol practisau preifat, oherwydd hwyrach fod canfyddiad 
bod gwaith cyfreithiol mewnol Llywodraeth Cymru yn canolbwyntio ar gyfraith gyhoeddus, ond 
meddyliwch eto! Er bod yna, wrth gwrs, dîm cyfraith gyhoeddus amlddisgyblaethol go fawr, yr 
hyn nad yw llawer o bobl yn ei sylweddoli yw bod hefyd dimau masnachol mewnol dynodedig 
sy’n gyfrifol am ystod eang o feysydd arbenigol megis contractau masnachol, trefniadau cyllid, 
TG/Eiddo Deallusol, eiddo masnachol a llawer mwy. Os ydych yn chwilio am newid o bractis 
preifat neu rôl fasnachol fewnol arall, byddwn yn argymell ystyried o ddifrif rôl yn y 
Gwasanaethau Cyfreithiol. 

Mae’r gwaith yn hynod ddiddorol ac amrywiol, ac rwyf wedi bod ynghlwm wrth rai prosiectau 
diddorol iawn ers ymuno â’r tîm – mae llawer o’r rhain wedi bod yn debyg i’r gwaith roeddwn yn 
ei wneud mewn practis preifat, ond mae wedi bod yn ddiddorol dysgu am feysydd a materion 
penodol sy’n berthnasol i Lywodraeth Cymru ac a all effeithio ar ei threfniadau masnachol. 
Rwy’n dal i ddysgu pethau newydd bob dydd, ac rwyf wedi bod yn ddigon ffodus i weithio ar 
sawl mater proffil uchel; er y gall y rhain fod wedi bod yn heriol ar adegau (oherwydd natur frys 
neu natur gymhleth y gwaith), mae wedi bod yn werth chweil gweld canlyniadau ein gwaith yn 
dwyn ffrwyth wrth i wahanol fargeinion a phrosiectau gael eu cwblhau ledled Cymru. Mae’r 
gefnogaeth a gaf gan fy nghydweithwyr yn arbennig, ac mae’n lle mor gyfeillgar i weithio – er 
imi ddechrau fy rôl yn ystod y pandemig ac felly heb gael y cyfle i weithio mewn swyddfa gyda 
fy nhîm, rwyf wedi cael croeso cynnes ers y diwrnod cyntaf un. 

Gill Hopkins 

 
Cefndir – cyfreithiwr masnachol, practis preifat 

Cyn ymuno â’r Tîm Contractau Masnachol a Chyhoeddus yn Adran y Gwasanaethau Cyfreithiol, 
treuliais dros 7 mlynedd yn gweithio i Geldards LLP – fel cyfreithiwr dan hyfforddiant i ddechrau 
cyn cymhwyso’n ddiweddarach ac ymuno â thîm Masnachol y cwmni. Roedd fy rôl yn cynnwys 
cynghori ar faterion cyfraith fasnachol a chontractau, ymdrin â materion caffael cyhoeddus, yn 
ogystal â mynd i’r afael ag ymholiadau yn ymwneud â hawliau eiddo deallusol. Yn ystod fy 
nghyfnod yn Geldards, cefais gyfle i ymgymryd â secondiad gydag Awdurdod Datblygu Cymru. 
Fe wnes i fwynhau’r rôl hon yn fawr, a oedd yn golygu defnyddio fy sgiliau presennol a’m 
gwybodaeth bresennol ond hefyd dysgu sut i gymhwyso’r rhain ochr yn ochr ag ystyriaethau yn 
y sector cyhoeddus. 

O ganlyniad, pan drosglwyddwyd swyddogaethau Awdurdod Datblygu Cymru wedi hynny i 
Lywodraeth Cymru a phan gododd swydd wag ar gyfer cyfreithiwr masnachol mewnol, bachais 
ar y cyfle. Rwyf wedi bod gyda’r Tîm Contractau Masnachol a Chyhoeddus byth ers hynny. Er 
fy mod yn arbenigo’n bennaf mewn materion eiddo deallusol, rwy’n delio ag ystod eang o 
faterion masnachol ac yn gweithio gydag adrannau ar draws Llywodraeth Cymru gyfan, sy’n 
golygu bod fy ngwaith bob amser yn amrywiol ac yn ddiddorol. Mae’r Tîm yn cefnogi 
cydweithwyr polisi i ddatblygu a gweithredu mentrau Llywodraeth Cymru, felly mae’n teimlo fel 
ein bod yn gwneud cyfraniad gwerthfawr i fywyd cyhoeddus. Rydym yn aml yn gweld materion 
yr ydym wedi bod yn gweithio arnyn nhw yn cael sylw yn y wasg. 

 

Emily James 

Cefndir – cyfreithiwr masnachol, practis preifat 

Cyn ymuno â’r Tîm Datblygu Economaidd a’r Trysorlys yn y Gwasanaethau Cyfreithiol, roeddwn 
yn gweithio fel cyfreithiwr masnachol mewn practis preifat. Fe wnes i hyfforddi a chymhwyso 
mewn cwmni cyfraith gofal iechyd yn Llundain cyn symud yn ôl i Gaerdydd i weithio fel cyfreithiwr 
masnachol yn Eversheds Sutherland yng Nghaerdydd ac yna Blake Morgan yng Nghaerdydd.  

Wrth ymarfer yn breifat, roeddwn yn arbenigo mewn contractau masnachol cyffredinol, Cyfraith 
Caffael a Rheoli Cymorthdaliadau. Rwy’n parhau i weithio yn y meysydd hyn gan fy mod i 
wirioneddol yn mwynhau’r gwaith (ac mae digon ohono!) Mae digon o gyfleoedd hefyd i gymryd 
rhan mewn gwaith cyfreithiol arall. 

Roedd symud o bractis preifat yn teimlo fel tipyn o newid ar y pryd ond ychydig fisoedd yn 
ddiweddarach, dydw i ddim yn difaru dim. Mae gweithio’n fewnol yn gwneud ichi deimlo eich 
bod chi wir yn rhan o’r prosiectau rydych yn gweithio arnyn nhw ac mae eich “cleientiaid” yn 
teimlo fel cydweithwyr. 

Richard Jarvis 

 
Cefndir – cyfreithiwr masnachol ac ymgyfreitha, llywodraeth leol 

Ymunais â Llywodraeth Cymru yn ddiweddar ar ôl gweithio fel cyfreithiwr ar gyfer Awdurdod 
Lleol yn y Gogledd am bron i 10 mlynedd. Er bod pwyslais cryf, yn naturiol, ar gyfraith 
gyhoeddus ac egwyddorion cyfraith gyhoeddus yng ngwaith cyfreithiol Llywodraeth Leol, roedd 
llawer o’r materion yr oeddwn yn ymdrin â nhw yn fasnachol a thechnegol eu natur. Yr hyn a’m 
denodd at Lywodraeth Cymru oedd y posibilrwydd o gadw’r agweddau masnachol ar fy ymarfer, 
ac adeiladu arnynt, o ystyried bod ganddynt ran ganolog i'w chwarae yng ngwaith llywodraeth 
ddatganoledig. 

Ar hyn o bryd, rwy’n gyfreithiwr yn y Tîm Datblygu Economaidd a’r Trysorlys yn yr un Is-adran 
â’r Tîm Contractau Masnachol a Chyhoeddus, sy’n cynnig amrywiaeth dda o ran y math 
gwahanol o waith a wneir, boed hynny’n waith cynghori, yn waith cytundebol neu’n waith drafftio.  

Mae’r gwaith yn ddiddorol iawn ac rwy’n mwynhau’r heriau o weithio yng nghanol llywodraeth 
ddatganoledig. Mae fy nghydweithwyr a’r rheolwyr yn hynod ddiddorol a chefnogol ac mae 
ffocws gwirioneddol ar wella’r cydbwysedd rhwng eich bywyd a’ch gwaith wrth ddarparu 
cyfleoedd dysgu a datblygu er mwyn ichi symud ymlaen i’r lefel nesaf. Ni waeth a ydych yn 
ymarfer cyfraith fasnachol mewn practis preifat, yn fewnol neu, fel yr oeddwn i yn ei wneud, 
ym maes awdurdod cyhoeddus, byddwn yn eich annog yn gryf i ystyried gyrfa gyda 
Llywodraeth Cymru heddiw. 

 

 

 

 

Am ragor o wybodaeth 

Bydd Adran y Gwasanaethau Cyfreithiol yn cynnal sesiwn wybodaeth ar-lein a fydd yn rhoi cyfle 
ichi ddysgu mwy am y rôl hon, cwrdd â rhai aelodau o’r Tîm a chael sgwrs gyfeillgar am waith 
y Tîm a’r rôl sy’n cael ei hysbysebu. Bydd y digwyddiad yn cael ei gynnal ddydd Llun 13 
Chwefror 2023 rhwng 12:30 a 13:30 o’r gloch a cheir rhagor o fanylion ynglŷn â sut i gofrestru 
ar gyfer y digwyddiad hwnnw yn ein hysbyseb ar wefan Llywodraeth Cymru. 

 


